
Виль! Сиңа  менә соңгы шигырьләремне җибәрәм. Слушай, тегеләр безгә сөйләшергә бирми бит. Глушить итәләр. Ничек сөйләшергә?  Син тагын да СРОЧНО  миңа шалтыратып кара әле. Булмаса, бәлки, минем өчен бик кыен булса да (вакытым юк. малай!), шушы электрон элемтә аша хәбәрләшүгә күчәрбез?
АЙДАР ХӘЛИМ

ЮКСЫНУ 

(Циклдан)

                                   Әхирәт дустым шагыйрь  һәм  композитор Разим Вәлиуллин

                                   истәлегенә

*                 *

          *

"Әлмәт җырлый!" — дидең. 

Җырларыңнан  

Маңгай  нурың  чыкты бөркелеп.

Җырлар микән Әлмәт?

Белмим.

Беләм:

Сине сагынып елар бер килеп.

Без җыр белән газапны йомшарттык.

Котын алдык дошман-куштанның.

Кушмаганны —  тыелганны эшләп,

Иртәрәк яздык шул һуштан без.

Милләт хәтерен  яшәртәбез диеп

Биш гасырга артка сикердек.

Умырткага  төшкән кистәннәрдән

Кан юшкыны белән кикердек!..

Җиде кат күктән саркылган  моңыңны

Басты тик агулы укыллар.

Күктән  төшкән моңың өчен җирдә 

Тапап  изде  нурсыз бу коллар!..

Нәрсә ул морфинлы укыллар!..

Әй, сез коллар!..

Көнлекче көнчеләр!

Талантны ашарга әзер сез!

Туармы бер талант Разимга тиң,

Китеп барган болай кадерсез?!

...Сирәк кенә яңгыр тамчылады.

Юеш түгел иде. Чәнечте.

Салкын  маңгаеңа бөрчә кунды.

Ул да синең

Соңгы каның

Эчте...

27.09.2010. Әлмәт-Чаллы юлы. Төнге 22  сәгать.

ХЫЯНӘТ

Мәрсияңне
 күреп, шаклар каттым.

Ничек өзелмәсен бәгырьләр:

Исемлектә — синнән дошман ясап,

Гүргә тыккан денсез  гяурлар.

Җиназаңа килмәделәр.

Кайсы

Мал куа, кем  чирле, исерек.

Абрек
 белән табутың күтәрдек 

Башсыз  калган  хисләр кичереп.

Ихатаңда ут сүнгән. Ник киттең? 

Монда иде ашар ашларың!

Пәйгамбәрен югалткан сәхибтәй

Катып  калган авылдашларың...

Гүя алар, иренен канатып,

Тешләгәндәй  багалмаларын,

Эзли 

Кыргый үлән арасына

Кереп качкан   күз алмаларын...

Авыл мажиклары  барысын күрә,

Мәкердән ау үрми — үрәлми.

Алар исемлеккә кереп тулган

Хыянәтне генә күрәлми...

Гүя алар бергә уйнап үсеп,

Гомер буе аеры булганга,

Әверелгәннәр йорт ихатасында

Дулкынланган  көмеш  кылганга...

Разим дускай!

Мин бу хыянәтне

Тарих  шаукымыннан үткәрдем.

Сине 

Бөек Шәхес,

Моңзар  итеп 

Кылган  арасыннан күтәрдем!..

...Эңгер төште. Җиде кат күк каплап,

Тетрәтә октябрь салкыннар.

Каеннардан соңгы яфрак коела

Соңгы  сәлам булып халкыңнан...

05.10.2010. Әлмәт- Чаллы юлы, кичке 19 сәгать.
БӘГЪРЕМ

"Исән булган булыр иде, бәлки

Әгәр..." диде Берәү кабергә

Сине төшергәчтә.

Сөйләп китте...

Сөйләп йөри шулай әле дә.

И-и, әфәндем!..

Кеше язмышларын

Өстен куеп бәрәңгеләрдән,

Яңгыратасың  бу гайбәтне хәтта

Урмандагы  өрәңгеләрдән!..

Сезнең "бәлки"ләрдә сез күрмәгән

Бер "бәлки" бар, бәлки күрерсез:

Ул Мәхәббәт дигән үлемсез Зат,

Шул мәхәббәт аша тере сез!..

Сез генәме?! Без — барыбыз!

Шуңа

Җанлы, шанлы, аңлы — тере без.

Микроскоптан күренмәс нәрсәне

Мәхәббәттә  күрдек — күрербез!..    

Бер буылган фикер, ерылса да,

Үз-үзеннән ары китмидер.

Әнә, Миңлегөле, бәгъре, тынсыз:

Йөзе — ак көл, тыны җитмидер... 

Бәлки...

Разим дустым үлеме  белән

Түбәннәрдән  ярдәм  көткәндер:

Алтын пычак өчен  акча тапмый,

Очсызлы пычактан үткәндер?

Сәбәп гади: Разим  — шагыйрь иде.

Чын шагыйрь гавамга ят(ы)рак.

Ятрак булган саен,  выҗданының

Бәгъре  була сафрак,  яктырак...

28.10.2010. Казан-Мәскәү  юлы.

ЭНЕКӘШ

Энекәшем, дим мин, бу дөньяга
Ашыгып аваз салган гражданин:

Гыйнварның корыч салкынында

Синнән өч көн алдан туган мин... 

Шул кадәр дә гомер яшәлгәнме?

Соңрак туып, иртә киткәнсең.

Сине көтәм.

Юк, юк китмәгәнсең,

Һич ышанмыйм  –  исән икәнсең!..

Белә идек, рәхәт, озак  яши 

Дәүләт иркәләгән агачлар.

Алар  яңа  шпаргалка  укый,

Мин сиңардан  ятим калгач та...

Таңдан күзем ачсам, көткән икән

Адәм күтәрәлмәс кайгылар!

—Исәнме, — дим, — үлән!

Үлән — үлгән.

— Кем айлы? — дим.

Үлгән айлылар.

Җирдә оҗмахка юл  җиңел түгел.

Мин шунсына килеп төшендем:

Саны кимеп, җире  арткан саен

Җыры- Ирке кысыла кешенең...

Разим, кайт син!

Әйдә, килештерик,

Туган туганына кул яга.

Миңа түгел, синсез  Айга авыр,

Тешен кысып карый дөньяга...

Миңа бүген төпсез  чокыр булып

Күз алдыма килә туган ил.

Шушы  чокыр синең  моңнарыңның

Күз яшьләре белән тулган  ул...

...Энекәшем!

Каләмдәш-куендашым!

Чын моң-зарда  төргә төрләндең.

Бәхет: Әткәң-Әнкәң  куенына

Китап  бите итеп җирләндең... 

17.12.2010.

� Мәрсия (гарәп.) — үлгән кеше хөрмәтенә әйтелгән сүз,  язма хушлашу,  некролог.


�  Абрек Шәйдуллин — Р. Вәлиуллинның якын,  соңгы сулышына кадәр аның янында булган дусты.





